
　　《谷雨》
　　【宋代】朱槔
　　天点纷林际，虚檐写梦中。
　　明朝知谷雨，无策禁花风。
　　石渚收机巧，烟蓑建事功。
　　越禽牢闭口，吾道寄天公。
　　《七言诗》
　　【清代】郑板桥
　　不风不雨正晴和，翠竹亭亭好节柯。
　　最爱晚凉佳客至，一壶新茗泡松萝。
　　几枝新叶萧萧竹，数笔横皴淡淡山。
　　正好清明连谷雨，一杯香茗坐其间。
　　《春中途中寄南巴崔使君》
　　【唐代】孟浩然
　　旅人游汲汲，春气又融融。
　　农事蛙声里，归程草色中。
　　独惭出谷雨，未变暖天风。
　　子玉和予去，应怜恨不穷。
　　《蝶恋花•春涨一篙添水面》
　　【南宋】范成大
　　春涨一篙添水面。芳草鹅儿，绿满微风岸。画舫夷犹湾百转。横塘塔近依前远。
　　江国多寒农事晚。村北村南，谷雨才耕遍。秀麦连冈桑叶贱。看看尝面收新茧。
　　《点绛唇》
　　【北宋】李铨
　　一朵千金，帝城谷雨初晴后。粉拖香透。雅称群芳首。
　　把酒题诗，遐想欢如旧。花知否。故人清瘦。长忆同携手。
　　《巫山一段云》
　　【北宋】杜安世
　　笑拟条风戏，装迟谷雨催。彩云飞下柳楼台。千朵一时开。
　　惜恐尘埃染，惊疑紫府来。有时香喷入人怀。魂断客徘徊。
　　《映山红慢》
　　【北宋】元绛
　　谷雨风前，占淑景、名花独秀。
　　露国色仙姿，品流第一，春工成就。
　　罗帏护日金泥皱。映霞腮动檀痕溜。
　　长记得天上，瑶池阆苑曾有。
　　千匝绕、红玉阑干，愁只恐、朝云难久。
　　须款折、绣囊剩戴，细把蜂须频嗅。
　　佳人再拜抬娇面，敛红巾、捧金杯酒。
　　献千千寿。愿长恁、天香满袖。
　　《浣溪沙》
　　【北宋】仇远
　　红紫妆林绿满池，游丝飞絮两依依。正当谷雨弄晴时。
　　射鸭矮阑苍藓滑，画眉小槛晚花迟。一年弹指又春归。
　　《过秦楼（寿建安使君谢右司）》
　　【北宋】陈允平
　　谷雨收寒，茶烟飏晓，又是牡丹时候。
　　浮龟碧水，听鹤丹山，采屋幔亭依旧。
　　和气缥缈人间，满谷红云，德星呈秀。
　　向东风种就，一亭兰茁，玉香初茂。
　　遥想曲度娇莺，舞低轻燕，二十四帘芳昼。
　　清溪九曲，上已风光，觞咏似山阴否。
　　翠阁凝清，正宜沦茗银罂，熨香金斗。
　　看双莺飞下，长生殿里，赐蔷薇酒。

